
ᐱᕙᓪᓕᐊᔪᑎᒍᑦ ᓴᒃᑯᑕᐅᔪᒃᓴᖅ 

ᓴᒃᑯᑕᐅᑲᐅᑎᒋᔭᕆᐊᓕᒃ 

ᒪᐃ 30, 2016  

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕ ᓴᖅᑮᕗᖅ ᓯᕗᓪᓕᖅᐹᒥ ᐊᕐᕌᒍᑕᒫᑦ ᐅᓂᒃᑳᓕᐊᕐᒥᓂᒃ  

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᖓᑕ ᐅᓪᓗᒥ ᐊᔭᐅᕆᓂᖓ ᑐᙵᕕᖏᑦ ᓇᓗᓇᐃᔭᖅᑕᐅᓯᒪᕗᑦ 2014-

2015 ᐅᓂᒃᑳᓕᐊᖓᓂᒃ 

 

ᐃᖃᓗᐃᑦ, ᓄᓇᕗᑦ ᐅᓪᓗᒥ ᓄᓇᕗᒻᒥ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᖓ ᓴᖅᑮᕗᖅ ᐊᓪᓚᕝᕕᖓᑕ ᓯᕗᓪᓕᖅᐹᒥ 

ᐊᕐᕌᒍᑕᒫᑦ ᐅᓂᒃᑳᓕᐊᖓᓂᒃ ᒪᓕᒐᓕᐅᕐᕕᒻᒥ ᓄᓇᕗᒥ.  ᐅᓂᒃᑳᖅ ᐅᖃᐅᓯᓕᒃ ᑎᓴᒪᐅᔪᖅᑐᑦ ᐊᑕᐅᓯᕐᓗ ᑕᖅᑭᓂᑦ 

ᖃᓄᐃᓕᐅᕐᓂᑯᒥᓂᖏᓐᓂᑦ: ᔫᓂ 16, 2014, ᓄᓇᕗᒻᒥ ᓯᕗᓪᓕᖅᐹᖅ ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ 

ᐊᓪᓚᕝᕕᕈᖅᑐᒥᓂᐅᓚᐅᖅᑎᓪᓗᒍ, ᐃᓱᓕᑦᑎᑦᑐᒍ 2014-2015 ᑮᓇᐅᔭᓕᕆᓐᓇᑉ ᐊᕐᕌᒍᖓᓂ.  ᐅᓂᒃᑳᖅ 

ᐅᖃᐅᓯᖃᓗᐊᖅᑐᖅ ᐊᓪᓚᕝᕕᑉ ᐸᕐᓇᐅᑎᒋᒋᐊᙵᓚᐅᖅᓯᒪᔭᖏᓐᓂᑦ ᐊᒻᒪᓗ ᑐᙵᕕᓕᐅᖅᓯᒪᓪᓗᑎᑦ 

ᐱᓕᕆᐊᒥᓂᑯᖏᓐᓂᑦ, ᐱᒻᒪᕆᐅᓪᓗᑎᑦ ᐊᓪᓚᕕᒻᒧᑦ ᒪᑐᐃᖅᑐᒥᓂᐅᑎᓪᓗᒍ ᓯᑏᕝᕙ 30, 2015-ᒥ. 

“ᐊᒥᓱᒻᒪᕆᐊᓗᖕᓂᒃ ᐱᓕᕆᐊᒃᓴᖃᖅᐳᒍᑦ ᓱᓕ ᐃᖅᑲᓇᐃᔮᒃᓴᖃᖅᑐᑕ ᖃᐅᔨᒪᓇᑦᑎᐊᖁᓪᓗᒋᑦ ᓄᓇᕗᒻᒥᑦ ᒪᒃᑯᒃᑐᖏᑕ 

ᐱᔪᓐᓇᐅᑎᖏᑦ ᐊᒻᒪᓗ ᖃᓄᐃᑦᑕᐃᓕᓂᖏᑦ ᓴᐳᔾᔭᐅᓂᐊᕋᓗᐊᕐᒪᖔᕐᒥᒃ.  ᑭᓯᐊᓂᓕ, ᐅᐱᒍᓱᑉᐳᖓ 

ᑐᙵᕕᓕᐅᖅᓯᒪᔭᑦᑎᓐᓂᑦ, ᐊᒻᒪᓗ ᐱᕙᓪᓕᐊᒍᑎᒌᓐᓇᖅᑐᒋᑦ ᓱᓕ, ᐃᑲᔪᕐᓂᖃᖅᑐᑎᑦ ᐅᓪᓗᒥᐅᔪᖅ 

ᐃᑲᔪᖅᑐᐃᓂᖃᕈᓐᓇᓂᑦᑎᓐᓂ ᓄᑕᖅᑲᓂᑦ, ᒪᒃᑯᒃᑐᓂᑦ ᐊᒻᒪᓗ ᐃᓚᖏᓐᓂᑦ ᑭᖑᕙᙱᑐᒃᑯᑦ ᐊᐅᓚᓂᖃᑦᑎᐊᑐᒃᑯᓪᓗ,” 

ᑭᒡᒐᖅᑐᐃᔨ, ᓯᐅᕆ ᒪᒃᓂᐅᓪ−ᒧᓚᒃ, ᐅᖃᖅᑐᓂ. 

ᒪᑐᐃᔪᒻᒪᓂᑦ, ᐊᓪᓚᕝᕕᒃ ᐊᔭᐅᕆᓂᒃᑯᑦ ᐃᑲᔪᕐᓂᖃᖅᓯᒪᕗᑦ 61-ᓂᑦ ᒪᒃᑯᒃᑐᓂᑦ ᓄᓇᕗᒻᒥᐅᓂᑦ, ᓂᐅᕐᕈᓂᑰᓪᓗᑎᑦ 

10−ᓂᑦ ᓄᓇᓕᐅᔪᓂᑦ ᐊᒻᒪᓗ ᐅᓂᒃᑳᓕᐅᖅᓯᒪᓪᓗᑎᑦ ᐊᒥᓱᒻᒪᕆᖕᓂᒃ ᑐᑭᓯᒋᐊᖅᑎᑎᓪᓗᑎᓪᓗ ᑲᑎᒪᑎᑦᑎᖃᑦᑕᖅᑐᑎᑦ 

ᑎᒍᒥᐊᖅᑎᐅᖃᑕᐅᔪᓂᑦ ᐃᓄᖕᓂᒃ ᑭᒃᑯᑐᐃᓐᓇᕐᓂᒃ ᐃᓚᐅᖃᑕᐅᑎᑦᑎᓪᓗᑎᑦ ᐃᖅᑲᓇᐃᔭᕆᐊᙵᓚᐅᖅᓯᒪᒻᒪᑕᓂᑦ.  

ᐊᓪᓚᕝᕕᒃ ᓇᓗᓇᐃᖅᓯᓚᐅᖅᐳᖅ ᐱᕙᓪᓕᐊᒍᑎᖃᕐᓂᒃᑯᑦ ᖃᓄᐃᓕᐅᕈᑎᖃᕐᓂᐊᕐᒪᑕ ᓯᕕᑐᓂᖓ ᐊᖏᔫᓂᖓᓄᑦ 

ᐱᓇᓱᐊᒐᖏᑦ ᐱᖁᔭᖅᑎᒍᑦ ᒪᓕᑦᑐᒋᑦ ᖃᓄᐃᓕᐅᕆᐊᖃᖅᓯᒪᓂᕆᓛᖅᑕᖏᓐᓄᑦ ᒪᑐᐃᕈᓂ − 

ᐱᒋᐊᕈᑎᖃᕐᓂᐊᖅᓯᒪᒻᒪᑕ ᐊᔭᐅᕆᖃᑦᑕᕐᓗᑎᑦ ᐃᑲᔪᖅᑐᖅᑕᐅᖁᓪᓗᒋᑦ ᐊᑐᓂ ᓄᑕᖅᑲᑦ ᐊᒻᒪᓗ ᒪᒃᑯᒃᑐᑦ, ᐊᒻᒪᓗᑦᑕᐅᖅ 

ᐅᔾᔨᕈᓱᓕᖅᑎᑦᑎᓗᑎᑦ ᐊᓪᓚᕝᕕᖃᓕᕐᓂᖏᓐᓂᑦ ᐊᒻᒪᓗ ᓱᕈᓰᑦ ᐱᔪᓐᓇᐅᑎᖏᓐᓂᑦ ᖃᐅᔨᒪᓕᖅᑎᑦᑎᓇᓱᐊᖃᑦᑕᖅᑐᑎᑦ.  

ᐅᖃᖅᓯᒪᓪᓗᑎᑦ ᐊᕐᕌᒍᑕᒫᑦ ᐅᓂᒃᑳᖓᓂᒃ, ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨᑉ ᐊᓪᓚᕝᕕᖓ ᓇᓗᓇᐃᖅᓯᓚᐅᕐᒪᑦ 

ᐅᖓᑖᓃᑦᑐᓂᑦ 200 ᐊᖏᓗᐊᙱᑦᑐᓂᑦ ᐊᖏᔪᓂᓪᓗ ᐱᓕᕆᐊᒃᓴᖃᓚᐅᖅᓯᒪᒻᒪᑕ ᐱᔭᕇᖅᑕᐅᔭᕆᐊᖃᕋᔭᖅᑐᑎᑦ 

ᐊᓪᓚᕝᕕᖓ ᒪᑐᐃᓚᐅᙱᓐᓂᖓᓂ. 

 

ᑭᒡᒐᖅᑐᐃᔨᑉ ᒥᒃᓵᓄᑦ: ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ ᓴᐳᔾᔨᓲᖑᕗᖅ ᐊᒻᒪᓗ ᐊᑐᕐᔫᒥᓕᖅᑎᑦᑎᓇᓱᐊᖃᑦᑕᖅᑐᓂ 

ᐱᔪᓐᓇᐅᑎᖏᓐᓂᑦ ᓄᓇᕗᒻᒥᐅᑦ ᓄᑕᖅᑲᖏᑦ ᒪᒃᑯᒃᑐᖏᓪᓗ.  ᑭᒡᒐᖅᑐᐃᔨᐅᓲᖑᕗᒍᑦ ᓂᐱᖃᖅᑎᐅᓪᓗᑕ ᐱᔾᔪᑎᓂᑦ 

ᐊᑦᑐᐃᓂᖃᓲᕐᓂᑦ ᑖᒃᑯᓄᖓ ᓄᑕᖅᑲᓄᑦ ᒪᒃᑯᒃᑐᓄᓪᓗ ᐊᒻᒪᓗ ᖃᐅᔨᒪᓇᑦᑎᐊᑎᑦᑎᓲᖑᓪᓗᑕ ᓄᓇᕗᑦ ᒐᕙᒪᖏᑦ 

ᓴᐳᔾᔨᖃᑦᑕᕋᓗᐊᕐᒪᖔᑕ ᐊᒻᒪᓗ ᓯᕗᒧᐊᑦᑎᑦᑎᖃᑦᑕᕐᓗᑎᓪᓗ ᐱᔪᓐᓇᐅᑎᖏᓐᓂᑦ ᐊᒻᒪᓗ ᐱᓕᕆᐊᕆᔭᐅᔭᕆᐊᓕᖕᓂᑦ. 

ᑐᑭᓯᒋᐊᒃᑲᓐᓂᖁᓪᓗᑎᑦ: 

ᐅᑎᐅᓪ ᓂᐅᓪᓴᓐ 

ᐊᐅᓚᑦᑎᔨ ᑐᓴᐅᒪᖃᑎᒌᑦᑐᓕᕆᓂᕐᒧᑦ ᐊᒻᒪᓗ ᐃᓄᐃᑦ ᑭᒃᑯᑐᐃᓐᓇᐃᑦ ᐅᔾᔨᕈᓱᓕᖅᑎᑕᐅᓂᖏᓐᓄᑦ 

ᓄᑕᖅᑲᓄᑦ ᒪᒃᑯᒃᑐᓄᓪᓗ ᑭᒡᒐᖅᑐᐃᔨ 

867-975-5096 / 867-222-0531(ᐅᖄᓚᐅᑎᕋᓛᖅ) 

onelson@rcynu.ca 

-###- 


